
Situaziun generala: Ina ultima
zona da disturbi traversa oz
avantmezdi. Davostiers sa pre-
para ina zona da pressiun auta
neu da la Spagna.

Oz: L’avantmezdi anc
impà cuvernà e ma-
gari plievgia.
Cunfin da
naiv sin 2000 m. Il
suentermezdi scleri-
das e strusch plievgia.

Prognosas: En l’entira Svizra pil
pli sulegliv ed en las muntognas
fitg miaivel. En la Bassa savens
brentina cun cunfin maximal sin
700 tochen 900 m. El sid ed ella
Bassa dentant spessa tschajera.

■ L’AURA DAD OZ

Per gronda part sulegliv e fitg miaivel

Martin Vincenz selegran els dal
festival che è vegnì visità da 40
artists che han preschentà 20
differents programs.

Festival da humor ad Arosa è stà in success cumplain

(lq) En vista a las votaziuns fe-
deralas dals 7 da favrer 1999 ra-
cumonda la pps svizra da
vuschar quater giadas gea. Cun
235 cunter 22 vuschs racumonda
la pps l’iniziativa «Proprietad da
abitar per tuts» che è vegnida
lantschada da la Associaziun dals
proprietaris da chasas. Cusseglier
federal Adolf Ogi ha defendì per-
sul la posiziun dal cussegl federal
che racumonda da sbittar l’inizia-

tiva. La midada da la lescha da
vart la planisaziun spaziala è ve-
gnida sancziunada cun 214 cun-
ter 12 vuschs. La racumandaziun
per schar crudar la clausula chan-
tunala tar l’elecziun dal cussegl
federal è crudada cun 199 cunter
71 vuschs. La suprastanza avaiva
plinavant gia decidì la saira avant
cun 23 tar nulla vuschs d’appro-
var l’artitgel da vart la medischina
da transplantaziun.

La pps svizra racumonda quater
giadas gea per las votaziuns

Cusseglier federal Adolf Ogi (san.) ed il parsura Ueli Maurer a l’occasiun
da la radunanza da delegads ad Olten. KEYSTONE

Publicaziun commemorativa
davart Chalavaina 1499–1999

■ (anr) 1999 èn 500 onns pas-
sads dapi la battaglia da
Chalavaina. La dumonda co
commemorar quai è sa tschan-
tada. Ins ha ditg ponderà tge far
ed è vegnì a la conclusiun dad
arranschar occurrenzas be en
ils lieus dals eveniments da
1499 per propi. Sco introducziun
per l’onn giubilar è vegnì pre-
schentà gievgia passada a Cuira il
cudesch: «Libertad – antruras ed
oz – scrittira commemorativa
davart Chalavaina 1499–1999».
La finamira n’è da betg repeter e
glorifitgar ils fatgs istorics enco-
nuschents, mabain dad explitgar
en quest connex insaquants
aspects da muntada restanta e di-
rectiva.

L’idea per questa publicaziun
deriva da Peter Metz, il funda-
tur da la Chasa editura Chala-
vaina a Cuira, che ha considerà
la realisaziun da quell’ovra com-
memorativa sco in’obligaziun.
Walter Lietha, il manader da
questa editura, ha pudì beneven-
tar in publicum interessà a la
preschentaziun. La scrittira è
vegnida sustegnida da la regenza,
da la Banca chantunala gri-
schuna e da las Ovras electricas
d’Engiadina.

La victoria dals Grischuns a
Chalavaina è stada fitg impur-
tanta, schizunt premissa per pu-
dair mantegnair la suveranitad
dal stadi da las Trais Lias. Quai è
vegnì accentuà da cuss. guv. Jo-
achim Caluori. Avant 100 onns è

ins sa regurdà da Chalavaina a
Cuira cun in festival impressiu-
nant. 1999 n’è uschia insatge
betg pli inditgà. Per l’onn giubi-
lar èn previsas diversas occurren-
zas en las regiuns pertutgadas: Si
Surmeir ed en Val Müstair. Se-
gund cuss. guv. Caluori è la pu-
blicaziun commemorativa reus-
sida en tuts resguards. Ella metta
accents era en e per noss dis.

Tge han ins propi vulì?
Martin Bundi è stà responsabel
per la concepziun e redacziun. El
è vegnì sustegnì d’in team da
collavuraturs fitg cumpetents
(Mercedes Blaas, Claudio Ca-
ratsch, Florian Hitz, Georg Jäger,
Silvio Margadant e Werner
Meyer). El ha circumscrit fatgs e
finamiras. Ins n’ha vulì ni eroisar
ni glorifitgar persunas u eveni-
ments. Era han ins pudì sa basar

sin la dissertaziun davart Bene-
detg Fontana da Claudio Willi.
Igl è da constatar che blers han
be enconuschientschas rudimen-
taras da l’entir connex istoric.
Gist perquai èn ils maletgs isto-
rics fixads fermamain.

Resortids n’èn consequanta-
main betg pli sulet ils eveni-
ments guerrils da 1499 a Chala-
vaina, mabain connexs bler pli
vasts cun sa concentrar era sin las
structuras ed il svilup general dal
stadi da las Trais Lias. Era vegn
dà invistas en la vita da mintga di
dal 15. tschientaner e descrit
l’entir ambient politic enturn
1500 cun risguardar las persunas
impurtantas dad alur. Era l’op-
tica dal Tirol è vegnida integrada
en questa ovra. Bler da la mitolo-
gia en connex cul festival da
1899 ed anc decennis pli tard è
vegnì interpretà autramain.

Da l’ovra resorta dentant la
clera conclusiun che senza la vic-
toria a Chalavaina fissi stà a fin
cun il stadi da las Trais Lias. Tant
il Grischun sco la confederaziun
na vulevan betg ina indepen-
denza absoluta dal reginavel tu-
destg, mabain han refusà de-
tschartamain novas obligaziuns –
perquai èsi vegnì a la guerra –
che avessan reducì lur libertads
cuntanschidas. Sco quintessenza
saja d’emprender da Chalavaina
da schliar ils conflicts en pasch e
quatras evitar guerras. Quai valia
era per oz.

Il patrunadi da questa ediziun
ha la Societad istorica dal Gri-
schun surpiglià. Ses president,
Silvio Färber, è fitg satisfatg da
l’ovra realisada en connex cul
giubileum da Chalavaina. La pre-
schentaziun è vegnida enramada
dal Quintet sursilvan (Remo Ca-
minada, Marcel Cadalbert, Michel
Derungs, Marcus Schmid e Gion
Lechmann) tras musica dad Otto
Barblan or dal Festival da Chala-
vaina 1899.

Martin Bundi, redac-
tur da l’ovra, cuss.
guv. Joachim Caluori,
e Walter Lietha, da la
Chasa editura Chala-
vaina. ANR

Las occurrenzas en connex cun
Chalavaina han lieu 1999 tut-
tas davent da Cuira, numnada-
main en las regiuns pertu-
tgadas. La davosa emna da zer-
cladur è a Riom il gieu liber en
collavuraziun cun gruppas da
teater da l’Alvra e da Surmeir.
Ils 10 da fanadur ha lieu a
Riom la festa dal chastè. Là re-
sidiava Benedetg Fontana sco
administratur da l’uvestg. Ils
11 da fanadur è il di uffizial. A
Riom vegn era arranschà il «Tir
Benedetg Fontana». – Dals
23–25 da fanadur datti a Savo-
gnin ina festa da trais dis sper il
lai. Fertant che las occurrenzas
tradiziunalas èn a Riom, vul
Savognin commemorar quests
eveniments cun ses «Openair
disco Benedetg Fontana» e
«Notg da roc Benedetg Fon-
tana» a moda pli moderna.

Ils 22 da matg – quai di ha
la guerra da Chalavaina gì lieu
1499 – vegn ì cun char e chaval
sur il Pass dal Fuorn. Dumen-
gia, ils 23 da matg è la festa
commemorativa cun cortegi,
servetsch divin ecumenic e di-
vertiment. Ina emna pli tard
datti en il rom sportiv ina sta-
fetta suenter ils fastizs dals
guerriers. Ils 4 e 5 da zercladur
vegn arranschà in tir giubilar a
Sta. Maria. En la segunda me-
sadad da fanadur vegn dà en la
curt da la Claustra da s. Jon a
Müstair il teater «Chalavaina».

Dals 8–11 da settember
vegn organisà a Gluorn
(Glurns) tras l’institut cultural
dal Tirol dal sid e la societad
grischuna per la perscrutaziun
istorica in simposi per temati-
sar la vischinanza grischuna-ti-
rolaisa fin en noss temp.

Occurrenzas per Chalavaina 1999

